Skatta- og avgjaldsmál- avgerðir

Mál nr.: 

Lóg: 


Avgerð tikin:

03-02-21-18 

Virðisbrævaskattalógin §§ 4a til 4c 
16.06.2004

Avgjald ikki goldið beinanvegin av øllum vinninginum við partabrævasølu.

Avgerðin hjá Toll- og Skattstovu Føroya um at rokna rentu av

restupphæddini staðfest.

Samandráttur:

Í samband við partabrævasølu í juni 1998 varð avtalað, at partur av sølupeninginum

skuldi deponerast í 5 ár. Skattgjaldarin rindaði avgjald av vinninginum, tó ikki av

deponeraðu upphæddini. Peningurin varð leysgivin í mai 2000, og avgjaldið av hesum

partinum varð goldið í november 2003. Toll- og Skattstova Føroya setti fram krav um,

at skattgjaldarin rindaði rentu av avgjaldinum frá juni 2000 til november 2003. Skattaog

avgjaldskærunevndin metti, at tá partabrævasølan var farin fram í juni 1998, var

rættstundis gjald av øllum avgjaldinum í juli 1998. Men tá Toll- og Skattstova Føroya

hevði longt freistina fyri rættstundis gjaldinum, avgjørdi Skatta- og

avgjaldskærunevndin at staðfesta avgerðina hjá Toll- og Skattstovu Føroya um, at

skattgjaldarin skuldi rinda rentu frá juni 2000.

Avgerð:

Málsgongd.

Upplýst er, at skattgjaldarin í juni 1998 seldi partabrøv í P/F A áljóðandi kr. 250.000 fyri kr.

5.498.035. Tá avgjaldið av søluni varð goldið til Gjaldstovuna, rindaði hann bert avgjald av

kr. 4.498.035 - kr. 250.000. Restin kr. 1.000.000 varð deponerað í 5 ár til at standa ímóti

møguligum krøvum mótvegis felagnum.

Toll- og Skattstova Føroya var á eftirlitsvitjan hjá P/F A 9. mars 1999, og 6. mai 1999 fekk

skattgjaldarin boð um at gjalda avgjald av kr. 1.000.000 innan 20. mai 1999. Hann fekk eisini

boð um, at eftir henda dag varð renta roknað.

Við skrivi frá 12. mai 1999 heitti skattgjaldarin á Toll- og Skattstovu Føroya um at taka málið

upp til nýggja viðgerð. Hann vísti á, at seinasta milliónin var bundin á bók til at standa ímóti

møguligum krøvum.

Við skrivi frá 8. juni 1999 loyvdi Toll- og Skattstova Føroya, at freistin fyri at rinda avgjald

av seinastu milliónini varð longd til 31. desember 1999.

Í samband við likvidatión av felagnum spurdi Toll- og Skattstova Føroya tann 30. oktober

2003 advokat, um hann var vitandi um, hvørt deponeraða milliónin var goldin ella skuldi

gjaldast skattgjaldaranum.

Skattgjaldarin kunnaði nú Toll- og Skattstovu Føroya um, at hann hevði móttikið seinastu

milliónina.

Við skrivi frá 14. november 2003 varð hann biðin um at upplýsa, nær hann hevði móttikið

restupphæddina.

Tann 19. november 2003 boðaði skattgjaldarin Toll- og Skattstovu Føroya frá, at restútgjaldið

á kr. 1.000.000 varð útgoldið 20. mai 2000. Avgjaldið av hesari upphædd varð sama dag,

t.v.s. 19. november 2003, rindað Toll- og Skattstovu Føroya.

Við skrivi dagfest 2. desember 2003 varð heitt á skattgjaldaran um at rinda rentu kr. 100.000,

roknað frá 20. mai 2000, tá deponeraða milliónin varð leysgivin, til 19. november 2003, tá

avgjaldið varð rindað.

Hendan avgerð varð kærd til Skatta- og avgjaldskærunevndina.

Toll- og Skattstova Føroya.

Víst verður á, at sambært § 4a, stk. 2 í virðisbrævaskattalógini fyriliggur avgjaldsskylda við

sølu av partabrøvum, og avgjald skal rindast Føroya Gjaldstovu innan ein mánaða aftaná

søluna, smb. § 4c, stk. 2.

Víst verður til § 4c, stk. 3 í virðisbrævaskattalógini, sum sigur, at “um avgjald ikki er goldið

rættstundis sambært 2. stk., skal renta rindast av avgjaldinum við 1% um mánaðin frá

gjaldkomudegi at rokna til goldið verður.”

Toll- og Skattstova Føroya metir, at kærarin visti, at hann skuldi rinda avgjald, tá partabrøvini

vóru seld og i seinasta lagi, tá hann móttók restútgjaldið á kr. 1.000.000. Tí skuldi hann havt

goldið avgjaldið í seinasta lagi í juni 2000.

Toll- og Skattstova Føroya vil tí vera við, at hann skal rinda rentu frá 20. juni 2000 til 20.

oktober 2003.

Kæran og grundgevingarnar fyri henni.

Víst verður á, at tá avgjaldið varð goldið til Føroya Gjaldstovu, varð avgjald einans goldið av

4.498.035 minus kr. 250.000, tí 1 mió. kr. av vinninginum varð sambært sølusáttmálanum

deponerað í 5 ár til at standa ímóti møguligum krøvum móti P/F A.

Kærarin vísir á, at skattgjaldarin í skrivi sínum til Toll- og Skattstovu Føroya frá 12. mai 1999

hevði bjóðað teimum transport í upphæddini av søluni av partabrøvunum.

Keyparin leysgav deponeraðu milliónina av keypspeninginum til skattgjaldaran í mai 2000,

hóast freistin ikki var farin. Felagið slepti tó ikki afturgjaldskravinum móti honum, um krøv

komu inn móti P/F A í tíðarskeiðnum fram til mai 2003, sum gjørdu, at søluupphæddin skuldi

minka. Víst verður á váttan frá keyparanum frá 11. desember 2003.

Eina tíð aftaná, at sølupeningurin var endaligur (mai 2003) rindaði skattgjaldarin kr. 250.000,

sum var restavgjaldið av samlaða avgjaldinum av partabrævasøluni í 1998. Hann hevði tá

fyrst verið á økisskrivstovuni og spurt seg fyri, hvussu hann skuldi fyrihalda sær.

Tann 2. desember 2003 krevur Toll- og Skattstova Føroya, at hann rindar kr. 100.000 í rentu

við gjaldsfreist til 31. desember 2003.

Kærarin vísir á, at rætturin hjá skattgjaldaranum til seinastu milliónina ikki gjørdist endaligur

fyrr enn 5 ára freistin gekk út í mai 2003. Gjørt verður tí galdandi, at skyldan at rinda

avgjaldið heldur ikki var fyrr enn í mai mánaða 2003. Eftir § 4c, stk. 2 í tágaldandi

virðisbrævaskattalóg var rættstundis gjald av hesum partinum av avgjaldinum í seinasta lagi

ein mánaða aftaná søluna ella við øðrum orðum ultimo juni/primo juli 2003. Eitt rentukrav

kann tí einans krevjast frá og við juli mánaða, tað er í mesta lagi fyri 5 mánaðir svarandi til kr.

5.000.

Kravt verður í fyrsta lagi, at Toll- og Skattstova Føroya sleppur rentukravinum, tí hann hevur

goldið avgjaldið rættstundis og í øðrum lagi at rinda kr. 5.000.

Stýrið.

Víst verður á, at sambært § 4c, stk. 1, 1. pkt. í virðisbrævaskattalógini verður latið eitt avgjald

upp á 25% av vinningi, sum verður uppgjørdur eftir § 4b, og sum er avgjaldsskyldugur eftir §

4a.

Tað áliggur tí avgjaldsskylduga at rinda tað í stk. 1 nevnda avgjald til Føroya Gjaldstovu, og

rindan av avgjaldinum verður roknað at verða rættstundis, tá ið goldið verður í seinasta lagi

ein mánaða aftaná sølu av partabrævi, smb. § 4c, stk. 2 í somu lóg.

Um avgjald ikki er goldið rættstundis sambært stk. 2, skal renta rindast av avgjaldinum við

1% um mánaðin frá gjaldkomudegi at rokna til goldið verður, smb. § 4c, stk. 3 í somu lóg.

Víst verður á, at hóast lógargrundarlagið soleiðis er púra greitt, hevur kærarin gjørt galdandi,

at renta ikki skal roknast av ov seint goldna avgjaldinum. Kærarin grundar sjónarmið sítt á, at

skattgjaldarin ikki vann rætt til síðstu milliónina fyrr enn í mai 2003, tá 5 ára freistin gekk út.

Stýrið tekur ikki undir við hesum sjónarmiði.

Sambært vanliga skattarættinum skuldi avgjald av deponeraðu milliónini longu verið goldið í

1998, av tí at treytir í einum sølusáttmála, sum einans grunda seg á viðurskifti partanna, ikki

hava týdning fyri skattligu tíðargreinanina.

Hóast Stýrið soleiðis metir, at avgjaldið átti at verið rindað longu í 1998, fer Stýrið at heita á

Skatta- og avgjaldskærunevndina um at staðfesta avgerðina hjá Streymoyar Øki frá 2.

desember 2003, soleiðis at renta av kr. 1.000.000 verður roknað frá 20. mai 2000, tá

deponeraða milliónin varð leysgivin og til 19. november 2003, tá avgjaldið varð rindað.

Fundur í Skatta- og avgjaldskærunevndini 13. mai 2004.

Á fundi í Skatta- og avgjaldskærunevndini møtti skattgjaldarin saman við advokati sínum og

umboð fyri Toll- og Skattstovu Føroya og løgdu fram áskoðan sína fyri nevndina.

Víst varð m.a. á, at sambært § 3 í sáttmálanum er søluprísurin kr. 4,5 mió. Vísandi til § 4 í

sáttmálanum kann eftirregulering fara fram upp til 5 ár eftir undirskrivingina av sáttmálanum.

Vandi er tí fyri, at kærarin skal gjalda pening aftur.

Ognarrætturin er ikki staðfestur fyrr enn 5 ár eftir undirskriving. Kærarin hevur tí gjørt tað,

sum hann skal og hevur rindað avgjald av tí upphædd, sum hann skal. Kærarin metti, at hann í

mesta lagi kundi koma at gjalda kr. 5.000 í rentu. Hann skuldi nokk havt goldið, tá 5 ár vóru

liðin. Hinvegin hevði Toll- og Skattstova Føroya ikki verið serliga aktiv.

Toll- og Skattstova Føroya viðmerkti, at viðkomandi hevði ikki sæð sáttmálan fyrr enn henda

dag. Við tí fyrivarni metti hann ikki, at sáttmálin broytti nakað upp á málið.

Avgerðin hjá Skatta- og avgjaldskærunevndini.

Virðisbrævaskattalógin § 4c, stk. 3 sigur, at um avgjaldið ikki er goldið rættstundis sambært

2. stk., skal renta rindast av avgjaldinum við 1% um mánaðin frá gjaldkomudegi at rokna til

goldið verður.

Rættstundis gjald er, tá ið goldið verður í seinasta lagi ein mánaða aftaná søluna av

partabrøvunum, smb. § 4c, stk. 2 í virðisbrævaskattalógini.

Í samband við viðgerðina er avrit av sølusáttmálanum útvegað. Eftir hesum er onki at ivast í,

at partabrævasølan fór fram í juni 1998. Útgangsstøðið er tí, at avgjaldið skuldi verið goldið í

juli mánaða 1998.

Søluprísurin var kr. 4.498.035 pluss eitt møguligt eftirgjald upp til kr. 2.144.464,50, sum eftir

sáttmálanum ikki var endaliga staðfest fyrr enn 5 ár eftir søluna. Samlaði vinningurin við

partabrævasøluni kundi sostatt ikki endaliga staðfestast, tá partabrøvini vórðu seld. Ongin ivi

var tó um, at skattgjaldarin í øllum førum fekk ein vinning á kr. 4.248.035 í samband við

partabrævasøluna. Hesa upphædd rindaði hann eisini við tað sama avgjald av.

Hóast søluprísurin sambært sáttmálanum ikki var endaligur fyrr enn 5 ár vóru liðin, var

milliónin, sum varð deponerað sum trygd fyri hesum, leysgivin í mai 2000.

Tað hevur ikki borið til at fáa upplýst, hví milliónin varð leysgivin í 2000. Men sambært § 5 í

sáttmálanum kundi milliónin leysgevast “i overensstemmelse med og i takt med at den

uforholdsmæssige andel af de samlede usikrede forhold nedbringes til under kr. 1 million”.

Møguliga var hetta orsøkin til, at milliónin var leysgivin. Hetta hevur tó ikki borið til at fingið

avklárað. Upplýst er, at onki annað skrivligt samskifti hevur verið millum partarnar um

leysgivnu milliónina enn skrivið dagfest 11. desember 2003, har sagt verður, at skattgjaldarin

hóast leysgevingina var bundin restina av sáttmálatíðini.

Skatta- og avgjaldskærunevndin metti, at leysgevingin kundi takast sum eitt týðiligt tekin um,

at semja var millum partarnar um, at skattgjaldarin skuldi hava peningin. Kærarin er heldur

ikki komin við nakrari frágreiðing um, hví peningurin annars skuldi leysgevast.

Uttan mun til hvat sáttmálin sigur, so er veruleikin tann, at skattgjaldarin í mai 2000 hevur

fingið tilsamans kr. 5.498.035 fyri partabrøvini og harvið havt ein vinning á kr. 5.248.035.

Tá partabrævasølan fór fram í juni 1998, er rættstundis gjald av øllum avgjaldinum í

juli 1998. Útgangsstøðið er tí, at renta av tí vantandi avgjaldinum kundi verða kravd frá

hesum mánaðinum. Men tá Toll- og Skattstova Føroya í fyrsta umfari hevur longt

freistina fyri rættstundis gjaldinum til at verða 31. desember 1999 og síðan einans hevur

kravt rentu frá tí, milliónin verður leysgivin, avgjørdi Skatta- og avgjaldskærunevndin

at staðfesta avgerðina hjá Toll- og Skattstovu Føroya frá 2. desember 2003 um, at

skattgjaldarin skal rinda rentu av kr. 1.000.000 sambært § 4c, stk. 3 í

virðisbrævaskattalógini frá 20. juni 2000.

